
A tɩtɩ kʋn Yaakuba wãrgɛ
Yaakuba tɩtɛ koŋ nyu hɩnnam

Yaakuba tɩtɛ koŋ wɛ̃ la mbala a wɛyga kʋn a fʋ zaŋɛ dɩ wɛyrɩ a fʋma pɔtʋ yɩganɩ:
A tɩtɛ koŋ kʋn darɩ gʋ sɛbɔl Zezi fʋma bɩnma wɛ̃ a duniya koŋ dʋrʋ nyunɩ tige tige
nɩ la, la gʋ dakɩ ba gaabɩ. A hʋmnɩ wɛyga go ke a mɛntɩ n dondreu bɩnma nɩ a tɩtɛ
koŋ wãrgrɔ hoŋ wãrgɛ a tɩtɛ koŋ a nyɔʋ patɩba bɩnma sɩrɛ a zʋyfʋma nɩ la. A wakatɩ
naŋgʋ a gɩrɛkɩma hʋlʋ n kʋndʋ la hɔf̃ʋ gaabɩ Rom halmɩ nɩ, la gʋkɔ yoro ba fey.
Yaakuba tɩtɩ koŋ pata Zezi fʋma beŋ a hʋmnɩ, kʋn lɛ Ba gɩllɛ hɔg̃ɔrɛy, a yoməm la
ba nyɔʋ panam . Zezi fʋma beŋ zãa a hʋmnɩ heŋ a Dʋfrɛ, la dɩ pata la gʋ (sap 1
vɛrsɛ 2 gʋ yaʋ 8, la sap 3 vɛrsɛ 13 gʋ yaʋ 18). Gʋkɔnɩ ba dɛysra ba hɩkɩ gʋ hãŋsɩ
a kaŋ kʋn dɛy gʋ yɛy a fʋbi dʋrʋ yɩganɩ: A feyley heŋ walɩma kaŋɛy (sap 1 vɛrsɛ
2 gʋ yaʋ 4). Boŋsu gʋ bagɩ a kaŋsa (sap 1 vɛrsɛ 9 gʋ yaʋ 11, sap 5 vɛrsɛ 1 gʋ yaʋ
6), boŋsu gʋ bagɩ a zaabɩ (sap 1 vɛrsɛ 2 gʋ yaʋ 18, sap 4 vɛrsɛ 1 gʋ yaʋ 9), a gɩllɛ
pɔtɔlam (sap 4 vɛrsɛ 13 gʋ yaʋ 16) A tɩtɛ koŋ bolə nɩŋ: anɩ pa a nyɔʋ wɔlla . A fʋ
ba dɛy dɩ da a mɛntɩ n dondre la a Dʋfrɛ dɩ ba hʋ̃ŋsɛ gʋ dɩ tomə nɩ (sap 2 vɛrsɛ 14
gʋ yaʋ 26), a bagam, bagɩ a kɔỹɔ̃ n gɩllɛ nɩ la n hɩkɩ gʋ hãŋsɩ a zaabɩ yɩganɩ. Bagɩ
a kɔỹɔ̃ ba dʋm mʋ nɩ la : N ye bɩnma boŋ a hãŋsam walɩ, hɔrɔ kʋn n wɛyrɩ (sap 3
vɛrsɛ 1 gʋ yaʋ 12). A hʋmnɩ wɛyya go ke a tɩtɛ koŋ wãrgrɔ hoŋ wãrgɛ bɩnma ba
yele a kaŋ samba nɩ (sap 2 vɛrsɛ 6), la a kaŋ tɩntɩ a hʋmnɩ ba boŋ ba da gʋ. A tɩtɛ
koŋ bolə ba nɩ ke ka ba hʋysɩ a fara samba beŋ ba fara gɩllɛ (sap 2 vɛrsɛ 1gʋ yaʋ
13). A tɩtɛ koŋ bolə a kaŋ ba hãrɛỹã, a kaŋ samba beŋ kana bagrɩ la gʋ koŋ gɩllɛ
(sap 5 vɛrsɛ 1gʋ yaʋ 6). A wɛynɩ hɩn a tɩtɛ koŋ kɛndɩgam dʋgrʋ a nyɔʋ patɩba beŋ
nɩ lɛ nɩŋ: Dombə hãŋsam, a Dʋfrɛ zãanam dombə nɩ, bɩnma sɩm ba hɛỹsɩ la a Dʋfrɛ
bɔrʋ koŋ hɔg̃ɔ gʋ bɛlla a Dʋfrɛ bɔrʋ koŋ nɩ.

A posuu

1 1Mkɔ Zakɩ a Dʋfrɛ la a Daŋsa Zezi Kɩrɩstɩ tomə wɔlɔ hoŋ la war̃gɩ a tɩtɛ koŋ; m
posuru a Dʋfrɛ fʋma bɩnma saỹgɩ a tigni dʋrʋ a duniya koŋ dʋrʋ nɩ.

Hɩkɩna gʋ hãŋsɩ a kaŋɛŋa yoro
2Mʋ sabu, a kaŋɛyŋa kʋn dʋrʋ tɛ na, ye na na gɩllɛ mbala a bɩɩn-dɔnɔmɩ kesey

samba. 3Na nyaa ke halɩ a kaŋɛyŋa ba dɛysɛ ɩ pa na dʋgʋ na nyɔʋ panam, gʋkɔ pata
na hɩkɩ gʋ hãŋsɩ gʋ kɩɩ̃sɩ pote. 4 La na bɩɩna dʋmam kɛndɩgɩ ɩ wɔñdɛ, kʋn patɩ na
bagɩ a fʋma bɩnma hibu fasɩ, na go zomŋǝ ka,̃ la kaŋ kã ba kufe na nɩ.

5Halɩ a hʋmnɩ kufe dɩ dʋm na yoro nɩ, maana dɩ zaã a Dʋfrɛ, anɩ patɩ a fʋma
dʋrʋ la a fɔrʋ-pʋ̃rʋ̃mɩ zɛrgɛ kã go, la dɩ pata dɩ la. 6 La, kala dɩ zaã la ka dɩ hʋmnɩ
wɛyɛm la dɩ nyɩɩ dɩ dara la. Saba anɩ hʋmnɩ wɛyɛm nyaŋa mbala a yɩsa hem kʋn a
sarʋ hɩɩ̃sɩrɩ gɛŋagɛŋa la gʋ pegem hɩ. 7Maana ka a fʋ anɩ hʋmnɩ wɛyam tɩ dɩ hʋmnɩ
nɩ, ke dɩ dara kaŋ a Daŋsa ga. 8 Saba, lɛ kana fʋ hʋmnɩma hɩ ̃ sa la, dɩ bɛỹ kʋn dɩ
yommu.

A fara sa la a kaŋ sa
9Maana, anɩ pa Zezi a nyɔʋ anɩ lɛ a fara sa bagɩ a bɩɩn-dɔnɔmɩ, kʋn a Dʋfrɛ zantɩ

dɩ nyu dɔba . 10 La a nyɔʋ patɔ kaŋ sa bagɩ a bɩɩn-dɔnɔmɩ kʋn a Dʋfrɛ yirigri dɩ; saba
dɩ gondrǝ mbala a wɩɩ̃fɛ fite kana. 11A fɩrɛ homse gʋ sarʋ homeyŋu kʋrʋlɛ a wɩɩ̃fɛ,
ga fite sol, ga seni dʋrʋ gondo. Nɩŋ kana la a kaŋ sa mʋ, dɩ sɩmma dɩ tomǝ yoro.



1–2 2

Mɛy gʋ ye a wɛyga
12A bɩɩn-dɔnɔmɩ wɛ̃ a fʋ anɩ hɩfʋ gʋ hãŋsɩ a mɛyãm yoro nɩ, saba dɩ dɛysɛ a

mɛyam̃ nahɩ nɩ, dɩ dara a dɛysam tɔbɛy, kʋn yatɩ gʋ bo a feyley hɩn ba kɛndra kʋn
a Dʋfrɛ bole dɩ pata bɩnma boŋ dɩ. 13Maana fʋ kã halɩ a boŋey zaabɩ dargɛ dɩ, dɩ
bagɩ a zaabɩ maana ka .ka dɩ bo: "A Dʋfrɛ la dargrɩ mʋ, saba a boŋey da gʋ bagɩ a
zaabɩ ba dɛy gʋ nyɩ a Dʋfrɛ la dɩ ba dargra a fʋ mʋ, dɩ bagɩ a zaabɩ. 14 La fʋ kama
dɩ boŋey zaabɩ la dargrɩ dɩ ɩ tɩ a boŋey zaabɩ kuŋsə nɩ gʋ nyɩ dɩ. 15A boŋey zaabɩ
zaŋɛ a fɔrʋ, gʋ hʋlla a walɩ zaabɩ. La a walɩ zaabɩ bɩrɛ, gʋ bɛla la a sʋm. 16Mʋ sabu
bombǝ ka na zɔgɔm na gɩllɛ. 17A hɔlɛ kʋn hãrɛỹ gʋ kɩɩ̃, la a har̃aʋ̃ kʋn hifu dʋrʋ
sɩta a dɔba nɩ a Dʋfrɛ ga. Dɩkɔ lɛ a pǝndiguu dʋrʋ bagɩrɔ. A Dʋfrɛ ba kɩratra, dɩ go
leŋgǝm kʋn geyri. (A hɔlɛ kʋn hãrɛỹ gʋ kɩɩ̃, la a har̃aʋ̃ kʋn hifu dʋrʋ sɩta a dɔba nɩ
a Dʋfrɛ ga. A fɩrɛ, a pɩlaŋa, la a wɔr̃ɩỹãbu bagɩrɔ. A Dʋfrɛ ba kɩratra, dɩ go leŋgǝm
tʋgatrɩhɩ. 18A Dʋfrɛ dɩ gɩllɛ hʋmnɩ boŋey nɩ dɩ panɛ ʋ bagɩ dɩ gɩnda, la dɩ wɛyga
kɩn lɛ a nyɔʋ kʋn patɩ ʋ bagɩ a bu porǝ hɩn, dɩ tɛ taka dʋrʋ nɩ.

Dɔmɔ la n soŋ a wɛyga
19Gʋkɔ gɩllɛ mʋ sabu bombǝ hɔrɔ na heŋka: Maana fʋ kama homsu la a dɔmɔnam

la ka dɩ homsu la a wɛyga la a bɩɩn-hʋrga. 20 Saba a fʋbi bɩɩn-hʋrga yoro dɩ ba bagra
kʋn makɩ a Dʋfrɛ yɩbrɛ nɩ. 21Gʋkɔ gɩllɛ dʋgʋ na kʋn zɩgamsʋrʋ na dʋrʋ, la a hɔy
tomə dʋrʋ. La na soŋ la a bɩɩn-bɔrmɩ a Dʋfrɛ wɛyga kɩn a Dʋfrɛ tɛ na bɩɩna nɩ ke
gakɔ la dɛy ga hoptu na.

22Bagɩ na a fʋma bɩnma sontu a Dʋfrɛ wɛyga, ba bagɩrɩ kʋn ga bole, la ka na bagɩ
a fʋma bɩnma dɔmɔn ga da, na zɔgɔm na gɩllɛ la a taasɩ hɩn ba yele a nyɔʋ. 23Ke
ase la halɩ a fʋ dɔmɔnka a Dʋfrɛ wɛyga la dɩ ba bagɩra kʋn ga bole, dɩ nyaŋa mbala
a fʋ anɩ zaŋ a digi dɩ ye dɩ yɩga, dɩ ni dɩ gɩllɛ kana dɩ wɛ;̃ 24 la kʋn dɩ yele dɩ yɩga dɩ
yablɛ, kʋn dɩ yablɛ dɩ le wole wole kana dɩ wɛ.̃ 25 La, anɩ tɩrɩ keo a dɛylɛy hɩn makɩ
fasɩ, kʋn lɛ a Dʋfrɛ wɛyga kɩn hifu la ɩ patɩ a hal-n-gɩllɛ heŋ, la dɩ tɩrɩ dɩnna hɩ nɩ dɩ
bagɩrɩ kʋn ɩ bole, nandɩ daŋsa dara a bɩɩn-dɔnɔmɩ kʋn dɩ bagɩrɩ dʋrʋ nɩ.

26Halɩ a fʋ bole a Dʋfrɛ dɩ yommu, la dɩ ba dɛy dɩ nyɩ dɩ nyɩrɛ ̃ dɩ gɩllɛ zɔgɔm, la
dɩ Dʋfrɛ yomǝm bɩndʋ la. 27A Dʋfrɛ yomǝm hɩn sɩrɩfʋ la ɩ go zomŋǝ kã dɩkɔ a Dʋfrɛ
ʋ sa hoŋ yɩbrɛ nɩ lɛ, a gɛlɛʋ la a kɩɩbaʋ yelǝm ba kaŋɛŋa yoro, la ʋ daa ʋ gɩllɛ la a
duniya koŋ tomǝ zɩgamsʋ heŋ.

Ka na koysi dombə

2 1Mʋ sabu, nakɔ bɩnma pa a nyɔʋ ʋ Daŋsa Zezi Kɩrɩstɩ a dubeyo hoŋ nɩ, ka na
zaŋ fʋ na kɔ̃ dɩ dondo. 2Mbala a nyaŋaŋɔŋ: halɩ a fʋ anɩ hɔf̃ʋ a wʋra wɔñ-kɛrfɛ,

dɩ hɛfʋ a kʋayfɩ har̃ɛỹ zue na mɛntɩ-dondore yoro; la a fara sa anɩ hɛfʋ a zeeyǝ mʋ
zu 3halɩ na yele anɩ hɔf̃ʋ a kʋayfɩ har̃ɛỹ nandɩ na bo dɩkɔ nɩ: «Bɛ tugo a dubey tige
koŋ nɩ!» La na bo a fara sa nandɩ mʋ nɩ: «Hɩkɩ deŋ, wala tugo sɛɛ̃ndɛ,» 4 gʋkɔ gɩllɛ
na (bagɩrɩka nɩŋka nakɔ gɩllɛ) na ba zaŋɛ fʋ na kɔ̃ dɩ dondo? Na hagatɛ dɔ a fʋma
bɩnma gɩtɩ dombə la a hʋmnɩ zaabɩ? 5Mʋ sabu bombǝ dɔmɔ na! A Dʋfrɛ zɔɛ̃ dɔ a
fʋma bɩnma a duniya fʋma yeli a fara samba namba, dɩ bagɩ ba a kaŋ samba a nyɔʋ
panam yoro, la bɩnma darɩ a hɔlɛ a Dʋfrɛ yɩɩ hɩn dɩ bole dɩ pata bɩnma boŋ dɩ beŋ
nɩ. 6 La nakɔ, na hʋysɛ a fara samba. La a kaŋ samba namba dɔ wargɩrɩ na? Bakɔ
mʋ dɔ yafʋ la na a gɩrɩʋ gɩtɩfaʋ? 7Bakɔ dɔ tʋgɔm a seere senfugu kʋn ba panɛ na
naŋgʋ? 8A pʋ̃rɛŋ̃a la, halɩ na hibolluka a dɛylɛy keseygu koŋ, kana a Wãrgɩrɩ heŋ
bole gʋ: «boŋsu dɩ dondo mbala n gɩllɛ» na bagrɩ kʋn hãrɛỹ 9 La na zantɩka a fʋma
ba kɔr̃ʋ̃ dombə, a walɩ zaabɩ na bagrɩ, la a Dʋfrɛ dɛylɛy tɩra na la zɛrgɩ, saba na ba
bagɛ kʋn ɩ bole. 10Ke ase la halɩ fʋ soŋe dɩ bagrɩ a dɛylɛy heŋ dʋrʋ, la dɩ tã dɛylɛy
dʋm ten, a dɛylɛy nahɩ dʋrʋ nɩ dɩ zɔŋgɛ. 11Anɩ bo: «N ba yommə» nandɩ la bo: «N ba

tɩgra a pʋmdɛ mʋ.» Bine halɩ n ba yome, la n tɩgɩ a pʋmdɛ, dʋrʋ n ta,̃ kʋn a dɛylɛy
bole. 12Wɛyrɩ na la na wɔllʋ mbala a fʋma, bɩnma ba zantɩ a dɛylɛy kʋn patɩ a hal
n gɩllɛ koŋ ba gɩrɩ ba gɩrɩʋ 13Həndi, a Dʋfrɛ ba wʋ̃mgra halɩ dɩ gɩta, anɩ ba wʋ̃mgra
gɩrɩʋ . La anɩ wʋ̃mgrʋ go kʋn dɩ fʋnʋ a gɩrɩʋ nɩ.

A wɛyga kʋn zuru la a nyɔʋ panam la a tomə
14Mʋ sabu, a se gʋ fɩr̃ɩ,̃ halɩ fʋ bole ke dɩ hɔf̃ʋ a nyɔʋ panam, halɩ dɩ ba hʋ̃ŋsɛ gʋ

dɩ tomə nɩ? A Dʋfrɛ nɩ nyɔʋ panam heŋ kana dɛy ɩ hoptu dɩ wala? 15Na sabi a bɔrɔ
wala a kɛɔ̃ŋ, wɛk̃a a baŋgɩ yoro la dɩ go a dɩrɩgʋ, 16 La dɩdʋm na yoro, kʋndɛ dɩ ba
panɛ ba kʋn haŋ̃sɩrɩ ba la ba feyley, la dɩ bo ba nɩ : «A bǝǝni tɛŋgɩ na, hɛbʋ na gʋ
hãŋsɩ la na dɩ na hiri!» A se koŋka fɩr̃ɩ ̃ ba nɩ? 17Nɩŋ kana la a Dʋfrɛ nɩ nyɔʋ panam
mʋ. Halɩ a Dʋfrɛ nɩ nyɔʋ panam ba kɛsɛmɛ la a tomǝ, a Dʋfrɛ nɩ nyɔʋ panam sɩbʋ
la.

18 La dɩdʋm bolə: «Nkɔ hɔf̃ʋ a Dʋfrɛ nɩ nyɔʋ panam, la mkɔ mʋ wɔllʋ a tomǝ.» M
bolǝ: «Hʋ̃ŋsʋ mʋ kana n hɔf̃ʋ la a Dʋfrɛ nɩ nyɔʋ panam hɩn ba kɛsɛmɛ la a tomǝ, la
mkɔ hʋ̃ŋsʋra n la mʋ Dʋfrɛ nɩ nyɔʋ panam mʋ tomǝ nɩ.» 19N nyɩfa a Dʋfrɛ dɩdʋm
ten la? N bagrɩ a har̃ɛỹ. La a ziniu mʋ, nyɩfa a Dʋfrɛ dɩdʋm ten la, ɩ kɛbrʋ a fʋnɩ.
20Nkɔ a hʋmnɩ suku sa, hɔrɔ ke a Dʋfrɛ nɩ nyɔʋ panam ba kɛsɛmɛ la a tomǝ ɩ ba
fɩr̃a.̃ 21Abraham anɩ nɩ ʋ sɩrɛ, a tomǝ nɩ dɔ ba hɔrɛ ke a fʋ anɩ makɩ a Dʋfrɛ yɩbrɛ
nɩ la dɩ, kʋn dɩ zaŋɛ dɩ bi Ɩzakɩ dɩ del a dʋbga nyu nɩ, da dɩ bagɩ dɩ a seyǝ a Dʋfrɛ
nɩ? 22N ni ke dɩ Dʋfrɛ nɩ nyɔʋ panam kɛsɛmma la dɩ tomǝ, la dɩ tomǝ nahɩ hibole
dɩ nyɔʋ panam nahɩ. 23Nɩŋ nɩ kʋn a war̃gɩrɩ bole Abraham nɩ hibe: «Abraham panɛ
a Dʋfrɛ nyɔʋ la gʋkɔ panɛ ba ye dɩ a fʋ anɩ makɩ a Dʋfrɛ yɩba nɩ.» La ba yɩrɩ dɩ a
Dʋfrɛ folo. {Gen 15:6 Braham panɛ a Daŋsa a Dʋfrɛ nyɔʋ, la koŋ panɛ a Daŋsa a
Dʋfrɛ soŋ dɩ ye dɩ a fʋ anɩ makɩ dɩkɔ a Dʋfrɛ yɩba nɩ.} 24Na ni ke a fʋ bagra anɩ
makɩ a Dʋfrɛ yɩba nɩ dɩ tomǝ nɩ, kay dɩ Dʋfrɛ nɩ nyɔʋ panam ten ten nɩ dɔ la. 25 Lɛ
da gʋ bagɛ Rahabʋ a kɛɔ̃ŋ anɩ tufu dɩ nyu nɩ dɩ dollu dɩ gɩllɛ mʋ nɩ: a Dʋfrɛ yele dɩ
dɔ a fʋ anɩ makɩ dɩkɔ a Dʋfrɛ yɩba nɩ dɩ tomǝ gɩllɛ, kʋn dɩ soŋe Ɩsrayɛl gɩnda bɩnma
ba tʋŋgɛ namba yirigi dɩ daŋ, la dɩ pa ba yom bɔrʋ sɔrgʋ ba yaba ? 26A kʋlɔ goka
a pʋmdɛ a sɩbʋ la gʋ, lɛ da la mʋ a Dʋfrɛ nɩ nyɔʋ panam hɩn ba kɛsɛmɛ la a tomǝ,
a nyɔʋ panam sɩbʋ la.

A dɩlaŋa wɛyga

3 1Mʋ sabu ka fʋma zaagʋ na yoro yarɩ da ba bagɩ a sɛbɔlba, saba ʋkɔ gɩrɩʋ kaŋsɩra
gʋ kɩɩ̃sɩ sɔrba. 2Ʋ dʋrʋ zɔŋgrʋ a zɔŋgrɛʋ digǝ waãnɩ waãnɩ. La fʋ ba zɔŋgrʋka dɩ

wɛynɩ nɩ, a fʋ anɩ hifu la anɩ dɛy dɩ nyɩ dɩ kʋlɔ dʋrʋ la. 3Halɩ ʋ tɩrɩka a sundi nyɩyã
nɩ a algɩɛm da ɩ soŋ hʋ nɩ, ʋ dɛya ʋ pa ɩ kʋlɔ dʋrʋ bagɩ kʋn ʋ boŋ. 4Ye na kɔyndɛ
a hiu, mbaa la kʋn ɩ kebey heŋ, la a sarfɩ bɛra dargrɩ hɩ koŋ dʋrʋ, ɩ kɩmatʋrʋga
boneŋǝ la * ada a dɔrʋba kɩmatrʋ la hɩ, ɩ yaʋ fʋn dɩ hayfʋ. 5 Lɛ da la a dɩlaŋa mʋ,
a kaŋŋa boneŋǝ la ga a kʋlɔ nɩ, la ga nantɩ ga gɩllɛ kʋn ga dɛy ga pa a walɩ kesey
bagɩ. Ye na kana a hãnɩŋa dɛy ga hɩɩ̃sɩ a yaara gʋ dɩ a tu bɛtɛ! 6Bine a dɩlaŋa mʋ
a hanɩ kana la ga, gakɔ nɩ a zaabɩ digre dʋrʋ wɛ.̃ Ʋ kʋlɔ kaŋŋa boneŋǝ la ga, la ga
zɩgamsʋrʋ ʋ fʋ tarɛy dʋrʋ. Ga nyɩrã ʋ feyley zaka dʋrʋ la a lakara hanɩ hɩn wɛ̃ ɩ
nyɩrɩ.̃ 7A fʋbi dɛy dɩ pa a kaarɛma digǝ dʋrʋ soŋ dɩ nɩ, tuure kaarɛma, a lembi, a
kaarɛma tantɩhɩ, la a hem yoro kaarɛma dʋrʋ, la dɩ patɩ ɩ dʋrʋ sontu dɩ nɩ. 8 La a
dɩlaŋa, fʋ kã ba dɛy dɩ pa ga bagrɩ kʋn dɩ boŋ a bada. A kaŋ zaabɩ kʋn fʋ ba dɛy dɩ
nyɩ la, ga hibe la a zaabɩ la a leem kʋrʋ hɩ. 9Gakɔ ʋ nantɩ la ʋ sa a Dʋfrɛ, la gakɔ
mʋ ʋ siri la a fʋmabu bɩnma a Dʋfrɛ bagɛ dɩ nyaŋŋanɔŋ nɩ. 10Mʋ sabu, gʋ ba hɛmɛ
gʋ bagɩ lɛ, nyɩrɛ ̃ dʋm ten tɩgrɩ a barkɛ tɩam la a siǝm. 11Mamasɩ yɩbrɛ dʋm ten dɛy
gʋ bullu a hem dɔndɩ, la a hem kanɩ wala ? 12Mʋ sabu a wʋ̃mbrɛ dɛy gʋ hʋl a hĩrə,̃
aA kaŋŋa boneŋǝ naŋka a dãyrɛ ̃ la ga, ga wɛ̃ a hi hou a hem yoro.

wala a kumbeymǝ-yalʋ hʋllʋ a wʋ̃mba bu? Mamasɩ dʋm mʋ, ba dɛy gʋ bul a hem
demey la a hem dɔndɩ.

A hʋmnɩ hɩn sɩtɩ a Dʋfrɛ ga wɛyga
13Anɩ na tɩllɛnɩ la hɔf̃ʋ a hʋmnɩ la a hʋmnɩ feyhi? Maana dɩ daŋsa hʋ̃ŋsʋ hɩ dɩ

walɩ bagrɩ hɩ nɩ, a tomǝ hɩn dɩ bagrɩ la a bɩɩn-bɔrmɩ la a hʋmnɩ nahɩ nɩ. 14 La, na
hɔf̃ʋka a bɩɩn-zamɩ kanɩ, la a barkɛỹ hibu na bɩɩna, ka na nan na gɩllɛ, na wolo na
tã a nyɔʋ. 15A hʋmnɩ koŋ kana ba sɩta a Dʋfrɛ ga, la gʋ sɩta a duniyã koŋ nɩ, a fʋbi
tarɛy la a Seytaani ga. 16 Saba fʋn a bɩɩn-zamɩ la a barkɛỹ wɛ̃ dʋrʋ, a zunugəm la a
tomǝ zaabɩ digre dʋrʋ wɛ̃ la deŋ. 17 La a hʋmnɩ kʋn sɩtɩ a Dʋfrɛ ga a pote dʋrʋ gʋ
har̃ɛỹã handa; kʋn dɛfʋ gʋ bɛlla la a bǝǝni, la a bɩɩn-bɔrmɩ, gʋ sontu a makam zɔrɛ
zɔrɛ, gʋ hibe la a wʋ̃mgam la a bu har̃ɛỹ, gʋ go a fʋma kɔrɔtam, gʋ go nyɩyã hĩ hĩ.
18Bɩnma yatɩ kana a bəəni tufu ba la a fʋma tɩllɛnɩ, digrǝ a bǝǝni mbala kana ba
digri a a digimogu, la ba bʋnta a bu hɩn lɛ a makam a Dʋfrɛ yɩbrɛ nɩ

A duniyã boŋey wɛyga

4 1Nde a wolǝmfi, la a takaʋ sɩtɩ ɩ bɛllɩ na la dombǝ tɩllɛnɩ? A boŋey zaabɩ hɩn
wollu na bɩɩna yoro heŋ nɩ dɔ? 2Na bagra a bɩɩn-zamɩ la a walɩ pɔtʋ la na ba

dara hɩ; a fʋma kʋrʋba la a bɩɩn-zamɩ samba la na, la na ba dɛy na da kaŋ ka.̃ Na
wollǝ la na bagrɩ a takaʋ la dombǝ, la na ba dara kʋn na hayfʋ, saba na ba zaãna a
Dʋfrɛ. 3Na zaãnɩ la na ba dara, saba na zaãnam nahɩ ba har̃ɛỹa,̃ saba na zaãna da
na bagɩ na boŋey zaabɩ ten ten. 4Nakɔ, bɩnma wɛ̃ a fʋma yombǝ kana! Na bɛỹ ke
a duniyã boŋey a allɛ la gʋ a Dʋfrɛ nɩ? Gʋkɔ gɩllɛ, fʋ boŋka dɩ bagɩ a duniya folo
dɩ hagatɩra a Dʋfrɛ alɔ. 5Na yelǝ a War̃gɩrɩ heŋ bɩndʋ nɩ la? Kʋn ɩ bole: «A Dʋfrɛ
boŋǝ Dɩ leŋkǝm hɩn dɩ tɛ hʋ nɩ heŋ halɩ dɩ ba boŋ dɩ teri la hɩfʋ kã . » 6 La a bagam
hɩn a Dʋfrɛ bagrɩ hʋ nɩ heŋ la kɩɩ̃ a pɔtʋmɩ , saba a War̃gɩrɩ heŋ bole a Dʋfrɛ tãrã a
gɩllɛ pɔtɔlba, la dɩ bagra a yirgi n gɩllɛ samba nɩ . 7Gʋkɔ gɩllɛ, soŋ na a Dʋfrɛ nɩ. Tã
na a Seytaani, la dɩ hurǝ dɩ hɛỹsɩ na. 8Woromsu na a Dʋfrɛ la a Dʋfrɛ woromsurə
na la. Nakɔ a walɩ zaabɩ bagɩrɩba sam na na wɔña na tɩgɩ a zaabɩ nɩ, la na sɩrgɩ na
bɩɩna, hʋ̃mnɩ hɩ ̃ hɩ ̃ samba. 9Hɔrɔ na a wʋ̃mgɛy samba la na , na bagɩ a bɩɩn-yɛyla
la na kom. Maana na mɔmsɩ hagatɩ a komsi, la na bɩɩn-dɔnɔmɩ hagatɩ a bɩɩn-yɛyla.
10Yirigi na na gɩllɛ a Daŋsa yɩga nɩ, la dɩ zanta na nyufi dɔba.

11Mʋ sabu ka na dɩ dombə nʋmmʋ. Anɩ dʋrʋ dɩrɩ sabi nʋmmʋ , wala dɩ gɩtɩ dɩ
gɩrɩʋ, dʋrʋ a Dʋfrɛ dɛylɛy nɩ dɩ wɛyrɩ a zaabɩ la dɩ gɩtɩ ɩ gɩrɩʋ. Na gɩrɛ a Dʋfrɛ dɛylɛy
gɩrɩʋ dʋrʋ na ba yele bɩnma soŋ kʋn a dɛylɛy nahɩ bole, la ɩ gɩrɩʋ kɔtʋrʋba la na.
12Bine, a Dʋfrɛ dɛylɛy heŋ ɩ patɔ la ɩ gɩtɔ, dɩkɔ a Dʋfrɛ dɩdʋm ten la, dɩkɔ anɩ dɛy
dɩ hoptu, la dɩ dɛy dɩ kʋ. La nkɔ, anɩ la nɩ, da n gɩrɩ n tufu dondo gɩrɩʋ?

Ka na pɔtɔl na gɩllɛ
13Masaŋkɔ, dɔmɔ na mʋ nakɔ bɩnma bolu: «Nyaŋ wala wote ʋ yaga la a saga keŋ

fɩlaanɩ nɩ, ʋ yaga bagɩ a zende, ʋ yerellə ʋ dara a marɩ.̃» 14Na nyaa kʋn wote bɛllɩ
la? A se lɛ na feyley? Nakɔ a fʋma bɩnma nyaŋ a hem hʋ̃sʋ kʋn gʋ wɛ̃ a wakatɩ
boneŋǝ yoro gʋ wɛ̃ a sɩmam nɩ. 15 La na hɛmɛ na bo: «Halɩ a Daŋsa soŋe ʋ feyrə, la
ʋ bagɩra koŋ wala koŋka.» 16 La nɩŋka na dɛmɔna na gɩllɛ, la a gɩllɛ pɔtɔlam wɛynɩ.
A gɩllɛ pɔtɔlam lɛ kana bine a zaabɩ la hɩ. 17Anɩ nyaa a har̃ɛỹ kʋn dɩ hɛmɛ dɩ bagɩ
la dɩ ba bagɛ gʋ, dɩ bagɛ a walɩ zaabɩ .

A walɩma sɛbam dɔɔmdɛ

5 1 La masaŋ, nakɔ a kaŋ samba beŋ dɔmɔ na ! Kom na, la na yileŋgi a zaabɩʋ kʋn
bɛllɩ sol na nyu nɩ gɩllɛ. 2Na daamfɩ wɔŋ̃gɛ, a kirikitiu vʋdʋgɛ na baŋkaaya. 3A

wʋrɛ nyɩyɛ ̃ na wʋra, la na wakɩya kʋrɛy, a wʋrɛ naŋgʋ la hʋ̃ŋsrʋ na bagɛ kʋn ba

hãrɛỹ, gʋ dɩra na nʋmmʋ mbala a hanɩ kana, saba na mɛntɛ a kaŋ na kon a tɛɛ̃sɩ
wakatɩ koŋ yoro. 4A bʋntʋba bɩnma bʋn na kɛbɩ la na ba yɩrɛ ba nɩ ba yɩrɩmɔʋ
namba yileŋge. La ba yileŋǝ nahɩ zue a Daŋsa a dɛyla sa dɩnna nɩ. 5Na feye kana
dɔndʋ na nɩ, na da dɔnɔm a duniya koŋ nɩ, na nʋbal na gɩllɛ mbala a kaarɛma a
fɩndɛ kʋn nɩ ba kɔkrʋ hɩ. 6Na kɔtɛ anɩ makɩ a Dʋfrɛ yɩbrɛ nɩ gɩrɩʋ na kʋ dɩ; dɩ ba
yarɛ kana hoptru dɩ gɩllɛ.

A bɩɩn-sʋm la a Dʋfrɛ zaãnam wɛyga
7Kɔ mʋ sabu, kʋ na na bɩɩna halɩ gʋ tɛ a Daŋsa bɛnam. Ye kana na a fɛtɔ kʋrʋ dɩ

bɩɩndɛ dɩ daalɩ dɩ fɛrɩmɔʋ bu, dɩ kʋra dɩ bɩɩndɛ dɩ daa hɩ halɩ fʋn a vɩnnɩnɩ porǝ, la
a vɩnnɩnɩ tɛɛ̃sɩ dʋrʋ bɛnɛ. (dɩ nyaa la ke kala a vɩnna porə la a tɛɛ̃sɩ dʋrʋ bɛ dɔm.
8Maana, na mʋ kʋ na bɩɩna, kaŋsal na na bɩɩna, saba a Daŋsa bɛnam worom. 9Ka
na semmu ke n dondo la wargrɩ nɩ, kʋn patɩ ka a Dʋfrɛ gɩrɩ na gɩrɩʋ. Ye na , a gɩrɩʋ
gɩtɔ, dɩ hɩfʋ a daŋ nyɩrɛ ̃ nɩ.

10Mʋ sabu, annabio bɩnma wɛy a Daŋsa seere nɩ kʋɛ la ba bɩɩna a warga yoro.
Gʋkɔ gɩllɛ, na mʋ bagɩ ba kana. 11Ye gu le, ʋ bolǝ a bɩɩn-dɔnɔmɩ wɛ̃ bɩnma hɩkɩ
gǝŋgǝŋ a warga yoro nyunɩ. Na dɔmɔnɛ kana Zɔbʋ hɩkɛ gǝŋgǝŋ dɩ warga yoro, la
kʋn a Daŋsa bagɛ dɩ nɩ dɩ warga bɛllɛnɩ, saba a Daŋsa hibe la a bɩɩn-bɔrmɩ la a
wʋ̃mgam.

12 La kʋn kɩɩ̃, mʋ sabu, ka na sebol la a dɔba wala a sɛɛ̃ndɛ, wala la kaŋ sɔrgʋ, na
ʋ̃hʋ̃ bagɩ ʋ̃hʋ̃, na ayey bagɩ ayey, la a Dʋfrɛ ba gɩta na gɩrɩʋ.

13 Fʋ wɛ̃ na tɩllɛnɩ, dɩ wɛ̃ a warga yoro? Maana dɩ bagɩ a Dʋfrɛ zaãnam. Fʋ wɛ̃
na tɩllɛnɩ dɩ wɛ̃ a bɩɩn-dɔnɔmɩ yoro? Maana dɩ lel a Dʋfrɛ nanʋ lelǝu. 14 Fʋ wɛ̃ na
tɩllɛnɩ dɩ ba kaŋɛyã? Maana dɩ yɩrɩ a Dʋfrɛ daŋ kãymɔʋ ba tɩ dɩ nyunɩ a nʋa, ba
bagɩ dɩ nɩ a Dʋfrɛ zaãnam la a Daŋsa seere. 15A zaãnam hɩn bagɩ la a Dʋfrɛ nɩ nyɔʋ
panam nahɩ pata a baãta nandɩ a yɛrgam, la a Daŋsa hɩɩ̃salla dɩ la, la halɩ dɩ bagɛ a
walɩ zaabɩ dɩ dara a yaafa. 16Kɔ sɛbrʋ na dombǝ nɩ na walɩ zaabɩ na bagrɩ dombǝ
nɩ a Dʋfrɛ zaãnam kʋn patɩ a yɛrgam. A fʋ makɩ a Dʋfrɛ yɩbrɛ nɩ zaãnɛ dɩ zaãnam
nahɩ hɔf̃a a gaabɩ handa. 17Ye na, Eli a fʋbi dala dɩ mbala ʋ kana, la dɩ bagɛ a Dʋfrɛ
zaãnam la dɩ bɩɩndɛ dʋrʋ da ka a vɩnna nɛ, la a vɩnna bagɛ zenǝ tã la pɩlaʋ hʋrʋ ga
ba nɛ.̃ 18 La dɩ gɔnɛ dɩ bagɩ a Dʋfrɛ zaãnam, a vɩnna nɛ̃ a fɛrɩmɔʋ digǝ dʋrʋ bɩrɩ.

19Mʋ sabu, halɩ fʋ na yoro dʋgɛ a nyɔʋ bɔrʋ la dɩdʋm na yoro bɛlla dɩ, 20hɔrɔ na
, anɩ tɩgɩ a walɩ zaabɩ bagɩrɔ a zaabɩ bɔrʋ nɩ, dɩ bɛlla dɩ a bɔrʋ har̃ɛỹŋʋ nyunɩ, dɩ
tɩgɛ dɩ pʋmdɛ a sʋm nɩ, la dɩ lige walɩ zaabɩ pɔtʋ.

